
ރައްކާވުމުގެ ނިޝާންތަކޭ
މުޅި ދޭހުގާ ވިދަންފެށީ
މުޅި ދޭހުގާ ވިދަންފެށީ
މަންމާފުޅަށް ބަޝާރަތާ
ބުޝްރާތަކޭ ލިބެންފެށީ

އާލާސްވެ އިންނެވީއްސުރެން
ހުވަފެންފުޅޭ ޙަޤީޤަތުން
ޙާލާ ގުޅޭ ޚަބަރުތަކޭ

މާސާފުކޮށް އެނގެންފެށީ
މާސާފުކޮށް އެނގެންފެށީ

ޕޭޣާމަކާ ނިދާތަކުން
އޭގާ ހިނގާ ޚިދާތަކުން
ޕޭޣަންބަރުންގެ ދޫފުޅުން
އިޢުލާނެކޭ ހިނގަންފެށީ
އިޢުލާނެކޭ ހިނގަންފެށީ

ބަރަކާތްތަކާއި ރަޙްމަތުން
ފުރިގެންނެވީއެ ސާޢަތުން
ޙަރަމާ ފަޒާ ކަރާމަތުން
ތަރުޙީބެކޭ ކިޔަންފެށީ
ތަރުޙީބެކޭ ކިޔަންފެށީ

މައްކާ ވިދާލި ވިދުމަކާ
ދައްކާލި މޮޅު އަޖައިބަކާ
ޙައްޤުން ހިނގާ ބަޔާނަކާ

އަލި ނޫރެކޭ ވިދަންފެށީ
އަލި ނޫރެކޭ ވިދަންފެށީ

އަލިގަދަވެގެންވި ތަރިތަކާ
ފަލަކަށް އެއައި ބަދަލުތަކާ
މަލަކުންގެ މާތް އަސަރުތަކާ
ތަޤުދީމެކޭ ހިނގަންފެށީ
ތަޤުދީމެކޭ ހިނގަންފެށީ

ޙޫރުންގެ މާތްވި ވަފުދަކާ
ނޫރެއް ވިދާލި މަޖުދަކާ
ރޫޙެއް ލިބޭނެ ޙަމްދަކާ
މާޙައުލެކޭ ހިނގަންފެށީ
މާޙައުލެކޭ ހިނގަންފެށީ

ހުވަނދެއްގެ ލުއި ޢަބީރަކާ
ގުޅިގެން ހިނގާ ބަޝީރަކާ
ދުވަހަކު ނުދާ ރަބީޢެކޭ
މުޅި ދޭހުގާ ވިދަންފެށީ
މުޅި ދޭހުގާ ވިދަންފެށީ

އަކުވާނުގާ ސަލާމަތާ
ޙިކުމަތްފުޅުގެ ޢިނާޔަތާ
ޒިކުރާވެވޭ ހިދާޔަތޭ

ތަކުބީރަކުން އިވެންފެށީ
ތަކުބީރަކުން އިވެންފެށީ

ތަންމުތްތަކާ ޖަވާހިރުން
ރަންކަން ލިބޭ ޖަވާހިރުން
ކަންކޮޅުތަކުން މުޙައްމަދީ
ނަންފުޅުތަކޭ ކިޔެންފެށީ
ނަންފުޅުތަކޭ ކިޔެންފެށީ

ހުރިހާ ޖަދަލު ބަދަލުވެގެން
ހުރިހާކަމެއް އަޒަލްވެގެން
ފުރިހަމަ ނިޒާމު އާވެގެން
ކުރިލާހެނޭ ވެހެންފެށީ
ކުރިލާހެނޭ ވެހެންފެށީ

ސައްލަލް އިލާހް ޢަލަން ނަބީ
ވަލް އާލި ވައް ސަޙްބިލް އަބީ

ދިއްލޭ މިފަދަ ޢިބާރަތޭ
ތަޝްރީފުގާ ކިޔެންފެށީ
ތަޝްރީފުގާ ކިޔެންފެށީ


